
1. Ընթացիկ իրավիճակը և իրավական ակտի ընդունման անհրաժեշտությունը
Կլիմայի փոփոխությունը նշանակալի ազդեցություն ունի Հայաստանի Հանրապետության վրա: Ավելանում է բնական աղետների քանակը և փոխվում են բնական ցիկլերը (երաշտների, վաղ ցրտահարությունների, անտառային հրդեհների և ջրհեղեղների թվի աճ), կրճատվում է կենսաբազմազանությունը: Այդ պատճառով, չնայած մարդածին ջերմոցային գազերի (ՋԳ) գլոբալ արտանետումներում Հայաստանի աննշան մասնաբաժնին՝ 0.02%, երկիրն ակտիվորեն մասնակցում է կլիմայի փոփոխության դեմ պայքարի միջազգային գործընթացներին։
Հայաստանի Հանրապետությունը վավերացրել է ՄԱԿ-ի կլիմայի փոփոխության մասին շրջանակային կոնվենցիան (ՄԱԿ ԿՓՇԿ) 1993 թվականի մայիսին, Կիոտոյի արձանագրությունը՝ 2002 թվականի դեկտեմբերին և վերջինիս Դոհայի փոփոխությունը, ինչպես նաև Փարիզյան համաձայնագիրը (ՓՀ)՝ 2017 թվականի փետրվարին: Փարիզյան համաձայնագիրը կլիմայի փոփոխությանը վերաբերող իրավաբանորեն պարտավորեցնող առաջին գլոբալ պայմանավորվածությունն է, որը սահմանում է կլիմայի փոփոխությանը դիմակայման պլան՝ նպատակ ունենալով գլոբալ տաքացման աճը նախաարդյունաբերական մակարդակի համեմատ պահել 2°C-ից ցածր մակարդակում, միաժամանակ ձգտելով այն հասցնել մինչև 1.5 °C-ի:   
2013 թ-ին Վարշավայում կայացած ՄԱԿ-ի ԿՓՇԿ 19-րդ համաժողովի ժամանակ կողմ հանդիսացող երկրներին կոչ արվեց Փարիզյան համաձայնագրին  ընդառաջ պատրաստել իրենց Ազգային մակարդակով սահմանված նախատեսվող գործողությունները/ներդրումները (ԱՍՆԳ): Հայաստանի Հանրապետությունը ՀՀ կառավարության 2015թ. սեպտեմբերի 10-ի N41 արձանագրային որոշմամբ հաստատված իր ԱՍՆԳ-ն ներկայացրել է Կոնվենցիայի քարտուղարություն 2015թ.-ին: 2016թ. նոյեմբերին՝ ՓՀ-ի ուժի մեջ մտնելուց հետո, երկրների կողմից նախապես ներկայացված ԱՍՆԳ-ները դիտարկվել են որպես երկրների առաջին Ազգային մակարդակով սահմանված գործողություններ/ներդրումներ: 
Այնուամենայնիվ, ԱՍԳ ներդրման առաջին ցիկլի մեկնարկային տարին 2021թ. էր, ինչը ժամանակ է ապահովել վերանայելու իրենց սկզբնական ԱՍՆԳ-ները։ Այս նպատակով, ՀՀ կառավարության 2021թ. ապրիլի 22-ի N610-Լ որոշմամբ հաստատվեց ՓՀ ներքո Հայաստանի Հանրապետության Ազգային մակարդակով սահմանված գործողությունները 2021-2030 թվականների համար: Վերանայված ԱՍԳ համաձայն 2030թ. նպատակն է չգերազանցել ջերմոցային գազերի արտանետումների 15047 ԳգCO2 համարժեք չափը, այսինքն՝ նվազեցնել արտանետումները 40%-ով 1990թ. համեմատ: 
Փարիզյան համաձայնագրի 4-րդ հոդվածը սահմանում է, որ երկրները յուրաքանչյուր հինգ տարին մեկ նախապատրաստում և հաղորդում են ազգային մակարդակով սահմանված հանձնառության մասին՝ ներառելով հաջորդող տասնամյա ժամանակաշրջանը: Ի կատարումն այս պարտավորության՝ կառավարությունը հաստատում է Փարիզյան համաձայնագրի ներքո Հայաստանի Հանրապետության 2026-2035 թվականների Ազգային մակարդակով սահմանված հանձնառությունները (ԱՍՀ 3.0):  Միաժամանակ, նախագիծը ձևավորվել է ՓՀ իրականացման որոշումներով սահմանված ձևաչափին և բովանդակության նկատմամբ նախատեսված պահանջներին համապատասխան:
2. Առաջարկվող կարգավորումների նպատակը և բնույթը
Հայաստանի ԱՍՀ 3.0-ի մշակման հիմքում 2023 թ․ Գլոբալ գնահատման արդյունքներն են, որոնցում ընդգծվում են հավակնությունների մեծացման, թափանցիկության ընդլայնված շրջանակի կայուն համակարգեր ունենալու և արդարացի անցման անհրաժեշտությունը։ Օգտագործելով ՄԱԿ-ի ԿՓՇԿ 2024 թ․ համապատասխան զեկույցը՝ Հայաստանը համադրել է իր վերանայված ԱՍՀ-ն միջազգային միտումների հետ՝ արտացոլելով հավակնությունների բարձրացման ցիկլը։
Հայաստանի ԱՍՀ 3․0-ի իրագործման ժամանակահատվածն է 2026–2035 թթ․։ Այդ տասը տարվա ժամանակահատվածն արտացոլում է Փարիզյան համաձայնագրով սահմանված մեղմման և հարմարվողականության միջոցառումների պլանավորման հեռանկարը Հայաստանի համար։
Հիմնվելով Փարիզյան համաձայնագրի շրջանակներում նախկին հանձնառությունների վրա՝ Հայաստանի ԱՍՀ 3․0-ն կարևոր առաջընթաց է երկրի կլիմայական քաղաքականության ուղղությամբ՝ 2026–2035 թթ․ համար սահմանելով հստակ, ամբողջ տնտեսությունը ներառող մեղմման և հարմարվողականության նպատակներ։ Փաստաթուղթը սահմանում է ՋԳ արտանետումների կրճատման ինչպես ոչ պայմանական (44%), այնպես էլ պայմանական թիրախներ (52%) 1990 թ․ մակարդակի համեմատությամբ՝ արտահայտելով Հայաստանի ռազմավարական անցումը ցածր արտանետումներով և կլիմայի փոփոխությանը դիմակայուն զարգացող մոդելի՝ հանձնառու հասնելու  Փարիզյան համաձայնագրով սահմանված գլոբալ տաքացման 1.5°C-ից ցածր նպատակին։
Հանձնառությունը ներառում է մեղմման միջոցառումներ հիմնական ոլորտներում (ՋԳ արտանետումների և կլանման բոլոր աղբյուրներն ու կատեգորիաները ներառվել են՝ համաձայն ՋԳ արտանետումների ազգային ամենավերջին գույքագրման)  և հարմարվողականության պլանավորում առաջնահերթ ոլորտներում։ Այս մոտեցմամբ ընդլայնվում է կլիմայական կառավարման համակարգը՝ ապահովելով ոլորտային համադրելիություն, փոխկապակցվածություն և հաշվետվողականության բարձրացում։
ԱՍՀ 3.0-ն առաջնահերթություն է տալիս հարմարվողականությանը՝ որպես ազգային հրամայական, և ըստ հնարավորության համատեղում է մեղմման բազմաթիվ առավելությունները։ Առանցքային ոլորտներում հարմարվողականության գործողությունները նպաստում են կլիմայական փոփոխությունների նկատմամբ Հայաստանի խոցելիության նվազեցմանը, ինչպես նաև հնարավորոթյուն տալիս անցնելու զարգացման ցածր արտանետումներով ուղու։ 
3. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Հայաստանում կլիմայի փոփոխության մեղմման նպատակների իրականացումը զգալի ֆինանսական ռեսուրսներ է պահանջում։ 22 ոչ պայմանական մեղմման միջոցառումները կիրականացվեն ներքին ֆինանսական ռեսուրսների, քաղաքականության բարեփոխումների և առկա միջազգային ֆինանսավորման աղբյուրների համադրությամբ՝ կազմելով շուրջ 748 միլիարդ ՀՀ դրամ։
Հայաստանի 41 հարմարվողականության միջոցառումների իրագործման համար պահանջվում են միջազգային զգալի աջակցություն։ Գնահատված միջոցառումների համար պահանջվող ռեսուրսը կազմում է մոտ 498 միլիարդ ՀՀ դրամ մինչև 2035 թ.: Ընդ որում, հարմարվողականության բոլոր միջոցառումներն այս փուլում չեն գնահատվել՝ մանրամասն իրագործելիության ուսումնասիրությունների կամ ծախսերի գնահատման բացակայության պատճառով։ Հետևաբար, Ծրագիրը լիարժեքորեն չի արտացոլում ԱՍՀ 3.0-ում ներկայացված հարմարվողականության միջոցառումների մասշտաբն ու կարևորությունը։
Հայաստանը նաև նպատակ ունի ապահովել այդ ֆինանսավորումը՝ ավելացնելով հասանելիությունը միջազգային կլիմայական ֆինանսավորման աղբյուրներին, շարունակական տեխնիկական աջակցություն և ինստիտուցիոնալ կարողությունների զարգացման ապահովում։
Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախuերի և եկամուտների ավելացում կամ նվազեցում չի սպասվում, քանի որ ԱՍՀ 3.0-ն հիմնվում է գործող ռազմավարությունների և ծրագրերի վրա:   
Հետագայում միջոցառումների չկատարման ռիսկերը մեղմելու և հնարավորությունները ճշգրտելու նպատակով էլ Փարիզյան համաձայնագիրը նախատեսում է փաստաթղթի վերանայման 5-ամյա պարբերաշրջան։

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Շրջակա միջավայրի նախարարության կողմից ՄԱԶԾ աջակցությամբ։ 
ԱՍՀ 3.0 մշակման գործընթացն իրականացվել է համապարփակ և համակարգված կառավարման մոտեցմամբ՝ ապահովելով պետական կառավարման համակարգի համապատասխան մարմինների մասնակցությունը։ Պլանավորման ողջ գործընթացում անցկացվել են ավելի քան 30 երկկողմ հանդիպումներ, միջգերատեսչական խորհրդակցություններ և մասնագիտացված տեխնիկական քննարկումներ։ 
5. Ակնկալվող արդյունքը
ԱՍՀ 3.0 թիրախները հիմնված են 1990 թ․ ՋԳ արտանետումների (26,014 Գգ CO₂ համարժեք) վրա՝ որպես ելակետային տարի։ 2035 թ․ համար կանխատեսվող արտանետումները գործունեության պահպանողական սցենարի դեպքում գնահատվում են մոտավորապես 24,740 Գգ CO₂ համարժեք, ինչը գրեթե հավասար է 1990 թ․ արտանետումների մակարդակին՝ 26,014 Գգ CO₂ համարժեք։
ԱՍՀ 3.0 իրականացման արդյունքում ակնկալվում է ՋԳ արտանետումները զսպել 11,404 Գգ CO₂ համարժեք մակարդակում կամ 1990 թվականի նկատմամբ կրճատել 44% - ով:
6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը ուղղակիորեն բխում է Հայաստանի վերափոխման ռազմավարություն 2050 փաստաթղթով ամրագրված տեսլականից, այն է՝ մինչև 2050 թվականը ունենալ առողջ շրջակա ﬕջավայրով, կլիմայադիմակայուն և էներգաարդյունավետ Հայաստան: Միաժամանակ, Կառավարության 2021-2026 թվականների ծրագիրը հռչակում է, որ քաղաքականությունը հիմնավորապես ուղղված է լինելու կլիմայի փոփոխության նկատմամբ երկրի դիմակայունության մակարդակի բարձրացմանը` հարմարվողականության լավագույն գործելակերպերի ներդրմանը՝ նպաստելու, ցածր ածխածնային զարգացման ուղղությամբ գլոբալ ջանքերին ակտիվ մասնակցության, կլիմայի փոփոխության մեղմման մասով ստանձնած միջազգային հանձնառությունների պատշաճ կատարման միջոցով: Նախագիծը բխում է Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշման N 1 հավելվածի «Շրջակա միջավայրի նախարարություն» բաժնի 6-րդ կետի 6.2-րդ ենթակետից:

